
Постиндустриалды дəуірдің білім жүйесі  туралы ұстанымдары 
 

Білімге деген жаңа көзқарастар мен түсініктер 
Білім «беру» ме, «алу» ма?

«Білім беру» мəселесі туралы əңгіме қозғамас бұрын, бұл атаудың  аталмыш 
процестің мазмұны мен мəнін толық ашпайтындығы жайында айту керек секілді. 
Өйткені бұл термин тұжырымдамалық жəне практикалық тұрғыдан көптеген 
күмəнді сұрақтарды тудырады: Неліктен «білім беру» - «білім алу» емей? Жəне де 
кімге «беру»? Білімді «берген» дұрыс па, жоқ əлде «алған» дұрыс па? Білім 
саласында мақсат қандай болмақ: «алу» ма, жоқ əлде «беру» нəтижелері ме? 
«Білім беру» ұғымы бір жақты процесті, яғни «берушінінің» белсенділігін ғана 
меңзеп, «алушыны» бəлсенді (ықтиярсыз, ырықсыз, пассив) етіп көрсетпей ме? 
Мұнда басты рөлді «үйретуші», «білім беруші» атқара ма? Ал «білім алушының» 
мақсаттары мен атқаратын рөлі қандай болмақ?



«Білім беру» атауы бүгінгі күннің талаптарына сай келмейді деп тұжырымдауға 
тұрарлық. Өйткені білім игерудің жаңашыл тұжырымдамалары бұл процестің 
тиімділігі мен нəтижелігін білім алушының белсенділігімен тікелей байланыстырады. 
Олардың қағидаларына сəйкес, білім басқа біреудің ықпалынан пайда болмайды, 
мəселен «беру» арқылы. Білім игеру процесі үйретушінің (ұстаздың) басынан білімді 
үйренушінің (шəкірттің) басына тасымалдау емес, ал шəкірт білімді басында 
жинақтаушы (банкте ақша қаражатын жинақтау сияқты) емес. Олай болған жағдайда 
үйрету/үйрену ісі оп-оңай шаруа болып шығар еді: мұнда тек білімді «беруден» 
шаршамау керек – тықпыштай бер, тықпыштай бер шəкірт басына! Олай болатын 
болса, адамдардың бəрі де білімді болып кетер ме еді?.. Өкінішке орай, олай емес.

Білімді болу үшін үйренуші еңбектенуі керек, əрекет жасауы қажет. Білім өз 
басында (миында) пайда болу үшін адам оны есінде сақтап, түсінуі, қолдануы, талдау 
жасауы жəне бағалауы қажет. Осылай ғана білімді игеру мүмкін болар. Үйренуші өзін 
білім игеру процесінің басты тұлғасы ретінде сезініп қана үйренеді.



Білімге тек үйренуге болады жəне де үйрену ісі белсенді əрекеттерден құралуы 
керек: ұмтылыс пен талаптану арқылы ғана біздің білуіміз ықтимал. Білім игеру 
процесінің басты қағидасы «Үйрету мүмкін емес, үйрену ғана ықтимал!» 
екендігін бұл жерде баса айту қажет. Білім алушының өзі үйренуге құлық, 
құлшыныс, ықылас пен ынта танытуы керек. Қандай керемет ұстаздар болмасын, 
оқуға еш ынтасы мен қызығушылығы жоқ шəкіртті үйрете алмайды. Білімді игеру 
екі жақтың да (шəкірт пен ұстаздың) белсенділігін қажет етеді. Ұстаздың мұнда 
дəстүрлі де үйреншікті «білім көзі», «үйретуші» рөлдерінен бас тартып, оны 
«ұйымдастырушы», «сабақты жүргізуші», «үйренуге жағдай жасаушы», 
«жəрдемші», «көмекші», «бағыт-бағдар сілтеуші», «талаптандырушы», 
шəкірт пен білімнің арасындағы «делдал» рөлдерімен алмастыруы керек. 
Үйретуші (ұстаз) білім игеру ісінде басты рөлді үйренушіге (шəкіртке) ұсынады.    
Сол себепті де қазақ тілінде «білім беру» термині таным процесінің 
ерекшеліктерін жан-жақты айқындамайды деуге тұрарлық



Оқудың/оқытудың негігі мəселелері

Қалай десек те білім саласындағы негізгі мəселелер келесідей болады: 
1. Мазмұн (Не нəрсеге үйрену/үйрету керек?). 
2. Əдістеме (Қалай үйрену/үйрету керек?). 
3. Нəтиже (Не үшін үйрену/үйрету керек? Үйренудің/үйретудің нəтижесі қандай болуы 

керек?). 
Əрбір педагогикалық жүйе мен əр ұстаз осы сұрақтарға өз философиясы ауқымында 

жауап беруге ұмтылады. С.Мирсейітова бұл туралы келесідей жазады: «Біздің қоғамға 
қандай білім қажет? Басқа сөзбен айтқанда:
❑ Не нəрсеге үйрету керек: фундаменталдық білімге ме, əлде осы білімді іздену 

дағдыларына ма?
❑ «Оқыту» деген не: əрқашан жəне əр мəселе бойынша нұсқап отыру ма, əлде оқытудың 

«маңызды кезеңін» анықтап, қалған уақытта іздену мен өзін-өзі дамытуға мүмкіншілік 
беру ме? Оқытудың негізін не құрайды: «даму» ма, əлде «қалыптастыру» ма?

❑  Оқытудың мақсаты қандай? Оқытудың басты назарын неге аудару керек: процеске ме, 
əлде нəтижеге ме? Басқаша айтсақ: басты мəселе «даму» ма, əлде «форма» ма? 



«Білім» түсінігінің негізгі проблемалары мен 
стереотиптері

Білім  - ақпарат емес

Білім деген не? Дəстүрлі (репродуктивтік) оқыту оны бірінші кезекте ақпаратпен 
байланыстырады. Бұл түсінік білім игеру процесінің басты проблемаларының біріне 
айналып кеткен, өйткені ол үйрену/үйретудің мазмұнын тек ақпарат «берумен» (ұстаз 
тарапынан) жəне «алумен» (шəкірт тарапынан) шектейді. Ондай жағдайда «білімді» 
деп тек көп білетін, яғни жадында, есінде көп мағлұмат сақтайтын адамды атауымыз 
керек шығар? Ал ондай ақпараттың қажеті қанша, ол адам өмірін түрлендіретін, 
жақсартатын нəтижеге алып келе ме? 
Алайда «білім═ақпарат» ұстанымы бұл сұрақтарды жауапсыз қалдырады, өйткені 
мұнда қандай да болмасын сала мен бағыт бойынша  «Сіз білесіз бе?», «Əлем 
таңғажайыптары» немесе «Əлемде талай қызық бар» сынды айдарларға сəйкес 
мəлімет келтіретін, қандай да тақырып тұрғысынан дерек беретін адам (жадында көп 
мөлшерде ақпарат жинақтаған) білімді саналады. Ондай білімпаздар айналадағы елді 
таңдай қаққызып,  тамсандырады да: «Мынаның білмейтіні жердің астында екен 
ғой!» деп.



Білім игеру процесі - қайталау емес, ал сабақ - тексеру емес
Сабақта мұғалім (оқытушы) оқушылардан (студенттерден) көбіне-көп «қайтала», 

«жатта», «есіңе түсір», «көшір», «келтір», «анықтаманы айтып бер» сияқты 
репродукцияға негізделген тапсырмаларды орындауды талап етеді. Жəне де ұстаз 
ұғымында бұл қайталау  неғұрлым түпнұсқаға (оқулық, мұғалім сөзі, лекция, көркем 
шығарма, т.б.) жақын, оған дəлме-дəл, сол қалпында болса, соғұрлым жақсы деген 
түсінік қалыптасқан. Санамызда берік орын алған «озат оқушы» деген ұғым берілген 
тапсырманы мүлтіксіз орындайтын, тіпті оны жаттап алатын шəкіртпен байланысты 
емес пе?

Бұл жерде ерекше қынжылтатыны: шəкірттеріміздің де осындай əрекеттерге 
үйреншікті болып, білім алуды қайталау деп түсінуі. Олар да осы əрекеттерге 
бейімделе береді, сабаққа дайындалғанда көбінесе жаттауға ден қояды. Ал бұл 
əрекеттер таным мен ойлаудың ең төменгі деңгейіне жатады (Блум таксономиясы 
бойынша). 

Жаттау жəне қайталауға негізделген мұндай тапсырмалар мен əрекеттерді əзілдеп 
те, мысқылдап та  «ксерокстың жұмысы» деп атауға тұрарлық. Ал ол дегеніңіз, тағы да 
қайталауға рұқсат етіңіздер, тек репродуктивтік əрекет, яғни еш ізденісі мен 
шығармашылығы жоқ амал, қандай да болмасын мəліметті қайталау ғана. 



Сөз үйретпейді, əрекет үйретеді
Дəстүрлі оқытуда ұстаз өзіне мəлім ақиқатты жария қылып, шəкірттерінен өзінің 

айтқанына ғана иланып, соларды қайталап беруді талап етеді. Мұндай ұстаздың пікірі де 
біржақты болады: ол басқа көзқарастарды тіпті де қарастырмайды, оның қолданатын 
əдістері мен тəсілдері жұпыны: өз ұстанымдарын шəкірттеріне сөз арқылы жеткізе 
білетіндігіне кəміл сенеді, «Мен айтып берсем – оқушы түсінеді» деген қарапайым 
дидактикалық қағиданы ұстанады.

Алайда мұндай түсінік бүгінгі күні тіпті де ескіріп кеткен. Баяғы патриархалдық заманда 
емес пе сөздің маңызды да, қасиетті құрал болғаны? Ол кездерде сөзге иланған, сенген, 
сөзді силаған, сөзге тоқтаған. Ғалымдар тіпті қасиетті кітаптардың алғашында жазылмай, 
тек ауызша түрде халыққа таратылғанын (мəселен, Таурат  мың жыл бойы - біздің 
дəуірімізге дейінгі Х-ғасырдан І-ғасырға дейін қағаз бетіне түсірілген деп есептелінеді) 
жазудың қасиеті жоқ, ал сөздің құдіреті (сакралдығы) бар деген сеніммен байланыстырады. 
Алысқа бармай-ақ қояйық, қазақ қоғамында да сөз құдіретті деп қабылданған емес пе еді?!. 
Бір ауыз сөз жауларды бітімге келтірген (Қаз дауысты Қазыбектің жоңғар ханына айтқан 
сөзі), ел ішінде бірлік орнатқан (Бұқар жыраудың керейлерді тоқтатқаны), ел жақсыларын 
пендешілік əрекеттерден тоқтатқан (бала Сырымның екі рудың көсеміне «Ет сасыса тұз 
себем, тұз сасыса не себем?» деген дуалы сөздері). 



Ал қазіргі күні сөз өзінің бұрынғы қадірін жоғалтқан, бүгінгі қоғам - 
сөзден əбден жалыққан, айтылған сөздің  жауапкершілігін сезінбейтін қауым. 
Бүгінде сөз – арзан. Сол себепті да сөйлей саламыз, уəдешілміз, айтқан 
сөздерімізге еш жауап бермейміз, оқытуда да сөзді үйретудің негізгі құралына 
айналдырғанбыз. Алайда сөздің нəтижелігі шамалы: «Маған айтып берсең – 
ұмытып қаламын» (Конфуций). Шəкірттеріміз де сөзге онша да илана 
қоймайды. Көп жағдайда сөзіміз айтылған жерде қалып қояды, немесе 
оқушылардың бір құлағына кіріп, екінші құлағынан шығып кетеді. 

Бүгінде педагогикада тек сөз арқылы ғана үйрену мүмкін еместігі 
дəлелденіп отыр. Керісінше, білімді əрекет арқылы ғана игеруге болады. 
Адам тек өз қолымен жасағанды жадында сақтап, осы əрекеттерінің негізінде 
туындаған білік пен дағдыларын күнделікті өмірде қолдана алады: «Менің 
өзіме жасатсаң – үйренемін!» (Конфуций). Сондықтан да əр сабақта 
үйренушілер бұрынғыдай тек тыңдап жəне көшіріп қана қоймай, белсенді 
əрекеттер атқаруы керек: ойлау, оқу, сөйлеу, талқылау, жазу, пікрілесу, пікір 
таластыру. 



 Не нəрсеге үйрену/үйрету керек?

Өмір сүруге, адам  жəне тұлға болуға үйрену/үйрету
Француз жазушысы əрі философы Жан-Жак Руссо өзінің «Эмиль, немесе тəрбие 

туралы» атты кітабында «баланы өмір сүруге үйрету керек» деп жазған болатын, 
өйткені өмір сүру – адамның ең басты мақсаты мен міндеті. Ал өмір сүру 
дегеніміз өмірдің əрбір мезетін, əрбір көрінісін толыққанды, бар 
мүмкіншіліктеріңмен, мүшелеріңмен сезіну: дана деп көп ғұмыр сүрген адамды 
емес, өмірді жан-жақты сезіне білген адамды атамаймыз ба?! 

Сондықтан да шəкірт оқу орнының табалдырығынан қандай да бір ғылым 
иемденіп қана емес, бірінші кезекте адам болып шығуы қажет. Ол өз жүрегі мен 
жанын өмірге жəне басқа адамдарға айқара ашқан, жалған қағидаларды 
ұстанбайтын, дүниеге өзіндік көзқарасы бар тұлға болуы керек. Адам болу 
дегеніміз адамгершілік қағидалар мен құндылықтарды ұстану, өмірдің мəнін 
өзіңнен емес, басқадан көру, «Өзің үшін!» қағидасының «Өзге үшін!» ұстанымынан 
бəсең болуы. Адамгершіліксіз білімнің еш қажеті жоқ екендігін ХХ-шы ғасыр 
дəлелдеді емес пе?! 



Сол себепті де ұстаздың басты мақсаты – шəкірттерін адам болуға 
баулу деп тұжырымдауға тұрарлық. Əрбір пəн, əрбір сабақ, əрбір тақырып 
осы мақсатты жүзеге асыруға бағытталуы керек. Керек десеңіз, олардың 
барлығы да тек осы мақсаттың құралы ғана. Ал егерде оқушы қандай да 
болмасын бір тақырыпты немесе пəнді білмесе, бұл қынжылуға 
тұрарлықтай жəйт емес, өйткені мұндай жетіспеушілікті аталған биік 
мақсат толықтырады. Басқаша сөзбен айтқанда, шəкірт оқу нəтижесінде 
қандай да болмасын пəнді біліп емес, адам болып қалыптасуы керек. 

Жан-Жак Руссо ХVІІІ ғасырда «Бізде физиктер, геометрлер, химиктер, 
астрономдар, ақындар, музыканттар, суретшілер бар, алайда бізде 
азаматтар жоқ» деп налып айтқан екен. Шынымен-ақ бүгінде қолында 
бірнеше дипломы бар мамандар жыртылып-айырылып жатыр да, ал 
тұлғалар тапшы емес пе?




